
ЗА ИЗМЕНУВАЊЕ И ДОПОЛНУВАЊЕ НА ЗАКОН ЗА ПРЕКРШОЦИТЕ ПРОТИВ ЈАВНИОТ РЕД И МИР
Скопје,  август 2023 година
В  О  В  Е  Д
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 

Во легислативата на Република Северна Македонија со Законот за прекршоците против јавниот ред и мир („Службен весник на Република Македонија“ бр. 66/07, 152/15 и „Службен весник на Република Северна Македонија бр. 171/22), се уредуваат прашањата што се однесуваат на прекршоците против јавниот ред и мир, прекршочните санкции, надлeжниот прекршочен орган за изрекување на прекршочни санкции, посебните прекршочни мерки за повреда на јавниот ред и мир, како и се пропишуваат условите и постапката за приредување огномет, бакљада или слични приредби.
Со доставениот Предлог на закон за изменување и дополнување на Законот за прекршоците против јавниот ред и мир се менува битието на прекршочното дејствие утврдено во членот 20, при што се утврдува правен основ за санкционирање и на поседување на наркотични дроги, психотропни супстанци и прекурзори, со што се предлага санкционирање на лицето кое поседува и се оддава на уживање на наркотични дроги, психотропни супстанци и прекурзори, односно изрекување на глоба во износ од 100 до 250 евра во денарска противвредност.

Со членот 2 се врши техничко допрецизирање на членот 36 од Законот, каде е утврдено кои прекршочни дејствија утврдени во Законот се во надлежност на постапување на комисиите, односно на надлежниот суд.

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН 

    Една од целите на Предлогот на закон за изменување и дополнување на Законот за прекршоците против јавниот ред и мир е утврдување на ново битие на прекршочно дејствие. Воедно, со предложениот закон се врши и техничко допрецизирање во предметните одредби.
Предлогот на закон за изменување и дополнување на Законот за прекршоците против јавниот ред и мир се заснова врз исти начела врз кои е заснован Законот за прекршоците против јавниот ред и мир.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

За извршување на предложениот закон не се потребни финансиски средства од Буџетот на Република Северна  Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За извршување на предложениот закон не се потребни финансиски средства и истиот не повлекува материјални обврски за одделни субјекти.

V.ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ
За извршување на предложениот закон не е потребно донесување на подзаконски прописи.
ПРЕДЛОГ НА ЗАКОН 

ЗА ИЗМЕНУВАЊЕ И  ДОПОЛНУВАЊЕ НА ЗАКОН ЗА ПРЕКРШОЦИТЕ ПРОТИВ ЈАВНИОТ РЕД И МИР
Член 1

Во Законот за прекршоците против јавниот ред и мир („Службен весник на Република Македонија“ бр. 66/07 и 152/15 и „Службен весник на Република Северна Македонија бр. 171/22 ), членот 20 се менува и гласи:
„Кој поседува или се оддава на уживање на наркотични дроги, психотропни супстанции и прекурзори ќе му се изрече глоба во износ од 100 до 250 евра во денарска противвредност.“

Член 2

Во член 36 во ставот 1 по бројот „8“ се додаваат зборовите „став 1“, по бројот „22“ се додаваат зборовите „став 1“, по бројот „32“ се додаваат зборовите „став 1“.

Во ставот 5 по зборот „членовите“ се додаваат зборовите „8 став 2,“, по бројот „21,“ се додаваат зборовите „22 став 2,“, по зборовите „30 став 2,“ се додаваат зборовите „32 став 2,“.

Член 3
Овој закон влегува во сила осмиот ден од денот на објавувањето во „Службен весник на Република Северна Македонија“.

О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

Со доставениот Предлог на закон за изменување и дополнување на Законот за прекршоците против јавниот ред и мир се менува битието на прекршочното дејствие во членот 20 од Законот, при што се утврдува правен основ за санкционирање и на поседување на наркотични дроги, психотропни супстанци и прекурзори, со што лицето кое поседува или се оддава на уживање на наркотични дроги, психотропни супстанци и прекурзори, ќе му се изрече глоба во износ од 100 до 250 евра во денарска противвредност. Предметната измена, од една страна ќе овозможи санкционирање на сторителите кои поседуваат мала количина на наркотични дроги, психотропни супстанци и прекурзори, а од друга страна може позитивно да влијае на рецидивистите на овој вид на прекршок, посебно во одвраќање на нивната намера да поседуваат ваков тип на дроги, супстанци и прекурзори, со што ќе се зајакне и залагањето на правосудните органи во борбата против овој вид на криминал.

Со членот 2 се врши техничко допрецизирање на членот 36 од Законот, каде е утврдено кои прекршочни дејствија утврдени во Законот се во надлежност на постапување на комисиите, односно на  надлежниот суд.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените одредби се меѓусебно поврзани и имаат за цел утврдување на правен основ за санкционирање и на поседување на наркотични дроги, психотропни супстанци и прекурзори, како и техничко допрецизирање на членот 36 од предметниот Закон.
III.     ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА

Со усвојување на предложените решенија ќе се прошири основот за санкционирање во членот 20 од Законот за прекршоците против јавниот ред и мир и на поседување на наркотични дроги, психотропни супстанци и прекурзори, како и ќе се надминат одредени недоследности од технички карактер.
ИЗВОД НА ОДРЕДБИ ОД ЗАКОНОТ ЗА ПРЕКРШОЦИТЕ ПРОТИВ ЈАВНИОТ РЕД И МИР ШТО СЕ МЕНУВААТ
Член 20
Кој се оддава на уживање на наркотични дроги, психотропни супстанции и прекурзори ќе му се изрече глоба во износ од 100 до 250 евра во денарска противвредност.
Член 36
За прекршоците предвидени со одредбите од членовите 4, 5, 6, 7, 8, 10 став 1, 22, 24, 25, 26, 27, 28 став 1, 30 став 1, 31 и 32 на овој закон прекршочната постапка ја води комисија на Министерството за внатрешни работи. 

Комисијата од ставот 1 на овој член е составена од два члена и претседател на комисијата. 

Членовите на комисијата имаат завршено високо образование и работно искуство од најмалку четири години на предметната материја, а претседателот на комисијата е дипломиран правник со положен правосуден испит и работно искуство од најмалку шест години на предметната материја.
 Остварувањето на правото на правен лек против одлуката на Комисијата, како и постапката по правниот лек се спроведува согласно со Законот за прекршоците.

За прекршоците утврдени во членовите 9, 10 став 2, 11, 12, 13, 14, 15, 16, 17, 18, 19, 20, 21, 23, 28 став 2, 30 став 2, 33 и 34 од овој закон, прекршочната постапка ја води надлежен суд.


